
Útrýming lúpínu og skógarkerfils á dagskrá
Náttúrufræðistofnun og Landgræðslan leggja til að skógarkerfill verði lýstur friðlaus og að lúpínu verði eytt nema á skilgreindum landgræðslusvæðum
Landgræðsla ríkisins og Nátt​úrufræðistofnun Íslands hafa skilað skýrslu til umhverfis​ráð​herra þar sem lagt er til að hafið verði þegar í stað starf við að uppræta alaskalúpínu og skógarkerfil á svæðum ofan 400 metra hæðar, í þjóðgörðum og á öðrum friðlýstum svæðum. Í raun er lagt til að skógarkerfli verði algerlega útrýmt þar sem hann hafi ekkert landgræðslugildi og ógni beinlínis líffræðilegri fjölbreytni í íslenskri náttúru. Lúpínu á að uppræta nema á skilgreindum landgræðslu- og ræktunarsvæðum.

Í skýrslunni sem unnin er af hópi undir forystu Sigurðar H. Magn​ússonar á Náttúru​fræði​stofn​un er útbreiðsla þessara tveggja tegunda metin og athygli vakin á því að lúpínan er orðin mjög útbreidd. Hana er að finna víða á láglendi, meðal annars í friðlöndum, einkum við þéttbýli og á skógræktar- og landgræðslusvæðum. Einnig er hana að finna á allmörgum stöðum á hálendinu. 

Skógarkerfill er ekki eins út​breiddur en hefur breiðst út þar sem land er ekki lengur beitt. Hann er einna algengast​ur í Eyjafirði, við þéttbýli á Aust​fjörðum og Vestfjörðum en einnig í Reykjavík og nágrenni og á Suðurlandi. Nýjasta skráning þess​arar ónytjaplöntu er í friðlandinu á Hornströndum.

Alaskalúpínan getur við réttar aðstæður reynst fyrirtaks landgræðsluplanta, svo sem á víðáttumiklum gróðurvana auðnum, stórum sanda-, vikra- og mela​​svæðum þar sem sjálfgræðsla er lítil og uppgræðsla eða skógrækt með öðrum aðferðum mjög kostnaðarsöm eða erfiðleikum bundin. Þessi svæði eru einkum á gosbeltinu í Árnessýslu, Rangárvallasýslu, Skafta​fells​sýsl​um, Norður-Múlasýslu og Þing​eyjar​sýslum.

Aðgerðarstjórn sett á laggirnar

Plantan er hins vegar ágeng að eðlisfari og getur reynst erfitt að hemja útbreiðslu hennar gagnvart öðrum plöntum. Þegar hún nær rótfestu í grónu landi er ólíklegt að sams konar plöntur og fyrir voru muni þrífast þar að nýju. Reglan virðist því vera sú að alaskalúpína hafi neikvæð áhrif á tegundafjölbreytni, sér í lagi hafi hún neikvæð áhrif á þær plöntur sem eru íslenskar að uppruna. Með óskipulegri notkun hennar er því hætta á að líffræðilegri fjölbreytni sé ógnað hér á landi. Skógarkerfillinn sækir sérstaklega í næringarríkan jarðveg, hann er hávaxinn og myndar þéttar breiður sem skyggja á og hindra vöxt annarra plantna og ógna þannig líffræðilegri fjölbreytni.

Stofnanirnar leggja til breytingu á lögum sem banna ræktun og dreifingu útlendra plöntutegunda ofan 500 metra hæðar, á friðlýstum svæðum og landslagsgerðum sem njóta sérstakrar verndar, svo sem eldvörpum, gervigígum og eldhrauni. Lagt er til að bannið nái til hálendisins ofar 400 metrum, að ákvæði náttúruverndarlaga um framandi tegundir verði styrkt og að dreifingu lúpínu verði hætt nema á svæðum þar sem Landgræðslan ákveður að nota hana til uppgræðslu og til að undirbúa rýrt land undir ræktun.

Þá er einnig lagt til að sett verði á laggirnar sérstök aðgerðarstjórn sem starfi í umboði umhverfisráðherra. Hún á að sjá um samræmingu aðgerða við kortlagningu á útbreiðslu, varnir og upprætingu lúpínu og skógarkerfils. Slíkt starf er reyndar hafið á nokkrum stöðum, svo sem í Skaftafelli, Hrísey og Stykkishólmi þar sem unnið er að útrýmingu lúpínu og á verndarsvæði Mývatns og Laxár hefur verið unnið að eyðingu skógarkerfils. Til dæmis er talið að tekist hafi að eyða 90% af skógarkerfli í Krókhólmanum í Mývatni á síðustu tveimur árum.

Engin ein aðferð dugar

Útrýming lúpínu og skógarkerfils er ekki sérlega auðveld en í áðurnefndri skýrslu er lagt mat á þrjár helstu aðferðirnar sem beitt hefur verið, beit, slætti og úðun með eiturefnum.

Beit er sögð afar umhverfisvæn leið en henni verður ekki beitt með árangri til að útrýma hvorki lúpínu né skógarkerfli. Sauðfé sækir töluvert í lúpínu á vorin en þegar plantan er viðkvæmust fyrir beit er hún jafnframt svo bragðvond að féð forðast hana. Lítil reynsla er af áhrifum beitar á skógarkerfil þar sem hann vex ekki í hefðbundnum beitarlöndum sauðfjár, enn að minnsta kosti. Þó gæti beit virkað á svæðum sem eru ekki aðgengileg, einkum með því að hefta útbreiðslu plantnanna.

Slætti er best að beita á háblómatíma lúpínu sem er frá 20. júní fram í miðjan júlí en þá er hún viðkvæmust. Þetta þarf þó að endurtaka nokkrum sinnum því ungplöntur, kím og fræforði lifir slátt af. Vélslætti er af skiljanlegum ástæðum ekki hægt að beita nema þar sem aðstæður leyfa, á sléttlendi. Sláttur með vélorfi er tímafrekur og ekki hagkvæm leið. Sláttur virkar ekki gegn skógarkerfli þar sem hann hefur mikla og djúpstæða forðarót sem hann vex upp af að nýju.

Niðurstaða skýrsluhöfunda er sú að úðun með glyphosfat-eitri (Roundup eða Clinic) sé langhagkvæmasta leiðin til að eyða bæði lúpínu og skógarkerfli. Hún er þó engin allsherjarleið heldur er mælt með því að beitt verði blöndu þessara þriggja leiða, eftir aðstæðum á hverjum stað. Taka verður tillit til annars gróðurs því gly​phos​fat-eitur drepur allan grænan gróður og gæta vel að umhverfisáhrifum. Eitrið er þó ekki talið hafa neikvæð áhrif á aðrar lífverur eða jarðveg.

Hafist handa í sumar

Lagt er til að hafist verði handa þegar á nýhöfnu sumri við að eyða lúpínu ofan við 400 metra hæð og í þjóðgörðum, samhliða því að safnað verði frekari gögnum um útbreiðslu og aðferðir við upprætingu plantnanna. Einnig er hvatt til þess að samráð verði haft við sveitarfélög og aðra aðila sem afskipti hafa af nýtingu lands, þeim boðin ráðgjöf og áhugi þeirra á að taka þátt í herferðinni kannaður.

Auk sveitarfélaganna er bent á stofnanir og samtök á borð við Umhverfisstofnun, Bændasamtök Íslands, landgræðslu- og skógræktarfélög, landshlutabundin skóg​​ræktarverkefni, orkufyrir​tæki, Vegagerðina, ferðafélög, veiði​​félög og samtök sumarbústaðaeigenda.

